
Mazlin Md. Junid bersama dengan replika kapal Siem Daya 1.

KUALA LUMPUR 1 Jan. - Syarikat perkhidmatan kejuruteraan laut dalam, Daya
Materials Bhd. (DMB), menyasarkan untuk memperoleh kontrak RM1.8 bilion
sehingga RM2 bilion dalam tempoh tujuh tahun dengan syarikat kontraktor
kejuruteraan laut dalam dari Norway, Technip Norge AS (Technip).

Setakat ini, DMB telah memperoleh kontrak sebanyak RM800 juta melalui syarikat
yang sama.

Ketua Pegawai Eksekutif DMB, Datuk Mazlin Md. Junid berkata, dua kapal syarikat
akan memberi perkhidmatan pemasangan di luar pesisir pantai Norway iaitu Siem
Daya 1 dan Siem Daya 2.

Kedua-dua kapal itu kini dalam proses meningkatkan kapasiti kuasa dengan sistem
pengendalian bahan dan sistem pengendalian menegak.

"Kami akan memulakan kerja selepas kedua-dua kapal kami sudah siap dipasang
dengan sistem pengendalian menjelang pertengahan Februari ini.

"Kos pemasangan bagi sistem-sistem tersebut di dalam kapal Siem Daya 1 dan Siem
Daya 2 adalah sebanyak AS$5 juta (RM15.5 juta),'' katanya.

Beliau berkata demikian kepada Utusan Malaysia ketika ditemui di pejabatnya di
sini baru-baru ini.

Selain Technip, pihaknya dalam proses menunggu kelulusan tender projek untuk
syarikat multinasional (MNC) di Malaysia yang bernilai RM2 bilion.

Kata beliau, pihaknya yakin untuk mendapat kelulusan itu dalam tempoh sebulan
atau dua bulan lagi.

